
35.  
 
 

[Paris], 4./9. November 1550 
 
An Johannes Oporinus 
 
UB Basel, Fr. Gr. I 11, fol. 153r-154r. 
Steinmann Nr. 654. 
 
S. P. D. Sambucus pridie nonas Nouembris ad nos venit, cui si quid potero commodare, 
faciam libens. Quas Francofordiae scripsisti literas, 3 Octobris accepi, sed fasciculi librorum 
adhuc Antuerpiae esse dicuntur. Liberalitati tamen erga me tuae maximam habeo gratiam. 
Vlpianum graecum correxi totum maximis molestĳs. et aliquo vt spero lectorum fructu. In 
Demosthene graeco et latino vltra medietatem progressus sum, et corrigendi laborem quam 
conuertendi longè grauiorem expertus. Isocratem graecum totum correxi, Latini, orationes 
quinque. Si mihi nihil impedimenti obijcietur, operam dabo vt ante Calendas Februarias 
vtrunque opus absolutum atque exornatum, quam a me fieri diligentissime potuit, habeas. Tua 
cura erit, vt mihi rationem iudices tutò et citò ad vos mittendi. Nam de me quid futurum sit 
incertum est. Sum in pistrinum conietus: e quo vtinam liceat sine infortunio eluctari: Si mei 
iuris essem, et Basilea tuta a bello, quod faxit deus, nusquam viuere mallem, ac operam darem 
vt amicitia nostra vtrique et vtilis et iucunda esset. hunc, deo et fortunae committenda sunt 
omnia. Vascosanus secundam editionem Demosthenis differendam censet, dum vetera 
exemplaria disthrahantur. Editionem Venetam tibi non fore fraudi censet, atque omnia 
exemplaria posse sua opera intra annum distrahi putat, et impetrari priuilegium vt nulla 
exemplaria Veneta in Galliam importare liceat. Pollicitus est, se ea de re copiosè ad te 
scripturum. an fecerit, nescio. Si hinc discessero, nolim a Vascosano excudi, qui scripturam 
meam legere non poterit. neque ego vnquam ea de re cogitassem, nisi tu literis et mihi datis et 
Vascosano scriptis fuisses auctor. Nunc, cum mutasse consilium videaris, faciam quod potero, 
et tu voles. quanquam vereor, ne Vascosanus vtrunque nostrum leuitatis arguat, et mihi, post 
multa in me collata humanitatis officia, fiat inimicus. Sed stomachus meus talibus bolis 
concoquendis assueuit. Non plus ad me literarum ex Germania mitti miror. Rescripsit mihi 
Scheghius et Amerbachius et Wüestius, et nuper Camerarius. Sed nihil literarum Viteberga, 
nihil Norimberga, nihil Argentina, nihil Friburgo, nihil a Toxite, cum haec in loca amplius 
duodecim exemplaria cum literis miserim. ὦ ἀχάριστοι Δαναοὶ Δαναοῖς. D. Ioannes Iacobus, 
a me lacessitus, perhumaniter, sed ambiguè rescripsit. Domini abeundi mihi potestatem 
faciunt, sed eas appendices adĳciunt, quae mihi graues solicitudines pariunt. Responsum ab 
vtrisque explicatius expecto, quod de industria fortasse differtur. Vereor ne Lutetiae sit 
hybernandum. Vale. aliâs plura vel coràm vel per literas. Familiam tuam et alios dominos 
atque amicos meo nomine velim plurimum saluere iubeas. Pridie nonas Nouembris Anno 
1550. 
 

Hiero[nymus] W[olfius] T[uus]. 
 
S. Hodie cum Groskopfius Guardianus regius, se Basileam iturum iudicaret, conueni 
Vascosanum et monui vt ad te scriberet. Sum etiam priuatim cum eo de Demosthene 
collocutus. Ait, si abiturus sim, se curaturum exemplar meum quam accuratissime 
describendum. Tecum ita acturum, vt sua Demosthenis exemplaria parua et emendata, pro tuis 
magnis, chartas chartis totidem commutandis, tibi mittat. Sic fieret, vt tu fortasse 600 
exemplaria pro 200 acciperes. Tu, Mi Oporine, facies quod tibi expediet, Me peruersionum 
mearum ita paenitet, vt velim me interea equitasse in arundine longa. sed eò tamen progressus 

sum, vt vix liceat cauere receptui. Prima editio praecipitata est. secundam velim prodire 
maturiorem. Mora et multa lectio et consuetudo doctorum, multum ornamenti posset 
conciliare meis laboribus. Atque vtinam cum bona et tua et Vascosani gratia diutius premere 
liceret. Sed opus tuum est, vtut cum Vascosano egeris, per me ratum erit: sic tamen vt malim 
me praesente quam absente excudi, et si quid insignis lucri esset, id tibi deberi censeam: sin 
nullum dispendium faceres, etiam Vascosano gratificari cupiam: modò ne per absentiam 
meam exemplar vel periret (de industria potius quam forte fortuna) vel in describendo cum 
infamia mea corrumperetur. Vides opinor, et quid metuam et quid velim. Quare pro tua 
prudentia et mihi et tibi consules, et ita cum Vascosano ages, vt neutram in partem vir 
humanissimus et bene de me etiam meritus offendatur. De editione Veneta quid fiat, si quid 
cognosti certius, velim significes. Metuo Danaos et dona ferentes. cum praesertim aemulos 
eiusdem laboris vrbs ea habeat: habeat et Gallia, hominem potentem Danesium qui regia 
autoritate labores meos facile sub ipso Gallico praelo posset abolere: Vascosanus autem, 
tametsi vir, vt planè videtur, optimus, eius opibus resistere non posset. Haec igitur, prudentiae 
tuae et fidei committo. Schedam hanc misit ad me vir doctiss[imus] et mihi amicus Iacobus 
Goupylus medicus. Conditiones eiusmodi sunt, vt certum exemplarium numerum qui te non 
grauaret, ad se mitteres, aut pecuniae aliquid, quod sine tuo incommodo numerare posses, quo 
sibi exemplarium sumptus (est enim vir non admodum re lauta) restitueretur. Sin tibi 
conditiones displicent, aut cum Heruagio Frobenioue te velim agere, aut schedam ad me 
remittere. Vsus sum huius viri benigna et fideli opera in magno valetudinis periculo: cupio 
vicissim ei inseruire, siue per me siue per amicos, in quibus te habeo praecipuum, meqúe tibi 
plurimum commendo. Vale. 9 Nouembris. 




